
Annotatsiya: Ushbu maqolada iqtisodiy-ekologik tizimlarni boshqarishga ta’sir etuvchi omillar nazariy jihatdan o‘rganilgan. 
Tadqiqotda iqtisodiy-ekologik tizimni samarali boshqarishga ta’sir qiluvchi tashqi va ichki omillar, ushbu tizimlarning 
barqarorligini ta’minlaydigan boshqaruv omillari va shart-sharoitlar, shuningdek, ekomenejment tizimining tarkibiy 
elementlari nazariy jihatdan tahlil qilingan.

Kalit soʻzlar: iqtisodiyot, ekologiya, boshqaruv, samarali boshqaruv, barqarorlik, ekomenejment.

Abstract: This article theoretically examines the factors influencing the management of economic-ecological systems. The 
study analyzes the external and internal factors affecting effective management of these systems, the managerial factors 
and conditions ensuring their sustainability, and the structural elements of the eco-management system.

Key words: economy, ecology, management, effective management, sustainability, eco-management.

Аннотация: В статье теоретически исследуются факторы, влияющие на управление экономико-экологическими 
системами. Рассматриваются внешние и внутренние факторы эффективного управления, управленческие 
факторы и условия обеспечения устойчивости систем, а также структурные элементы системы экоменеджмента.

Ключевые слова: экономика, экология, управление, эффективное управление, устойчивость, экоменеджмент.

K I R I S H
Barqaror ijtimoiy-iqtisodiy rivojlanishni ta’minlash har bir davlatning ustuvor vazifalaridan biri hisoblanadi. 

Iqtisodiy barqarorlikni shakllantirish ishlab chiqarish jarayonlarini maqbul va samarali tarzda boshqarishni talab 
etadi. Ushbu masalani o‘rganishning muhim uslubiy yondashuvlaridan biri – iqtisodiy-ekologik tizimlarning 
barqaror rivojlanish yo‘nalishida boshqaruv omillarini aniqlash va tahlil qilishdan iboratdir.

Iqtisodiy tadqiqotlarda “omil” – ishlab chiqarish va iqtisodiy jarayonni harakatlantiruvchi hamda uning 
natijalariga ta’sir ko‘rsatuvchi kuch sifatida ta’riflanadi. Iqtisodiy-ekologik tizimlarni boshqarishga ta’sir etuvchi 

omillarni o‘rganishda tadqiqotchilar turli yo‘nalishlarda izlanishlar olib borgan. Ba’zi tadqiqotlar bu masalani 
resurslar nuqtai nazaridan yondashgan bo‘lsa, boshqalari natijaviy holat orqali tahlil qilgan. Jumladan, iqtisodiy-
ekologik tizimlarni boshqarish va ularga ta’sir etuvchi omillar quyidagi to‘rtta guruhga ajratilgan: resurslarga 
asoslangan, texnologik, umumfalsafiy hamda iqtisodiy-ekologik omillar.

Resursli omil guruhi – insonlarning turli resurslar asosida ijtimoiy-iqtisodiy rivojlanish jarayonlarini qo‘llab-
quvvatlashda yerning tabiiy zahiralari va mavjud imkoniyatlarini hisobga olib, boshqaruvni tashkil etishga 
qaratilgan. Bunda tabiiy resurslarning iqtisodiyotga hamda atrof-muhitga ta’siri o‘rganiladi.

Texnologik omil guruhi – fan va texnika taraqqiyotidan oqilona foydalanish orqali amalga oshiriladigan 
boshqaruv faoliyatini ifodalaydi. Bu yo‘nalishda ilmiy salohiyat va ishlab chiqarish kuchlari boshqaruv 
mexanizmlari orqali barqaror rivojlanishni ta’minlaydi. Shu o‘rinda alohida ta’kidlash joizki, fan-texnika taraqqiyoti 
mahsulot birligiga sarflanadigan resurslarni tejashga yordam bergani holda, ishlab chiqarish hajmining ortishi 
atrof-muhitga salbiy ta’sir ko‘rsatishi mumkin.

Umumfalsafiy omil guruhi – iqtisodiy-ekologik tizimlarni tashkil etuvchi elementlar o‘rtasidagi o‘zaro 
aloqalarni jamiyat taraqqiyotining tabiiy salohiyati bilan bog‘liq holda tahlil qiladi. Ushbu omil guruhi iqtisodiy-
ekologik tizimlarning sifat ko‘rsatkichlarini belgilovchi jihatlar sifatida qaraladi.

M A V Z U G A  O I D  A D A B I Y O T L A R  S H A R H I
Iqtisodiy-ekologik omillar guruhi tizimni muvozanat qonuniyatlari asosida boshqarishni nazarda tutadi. 

Bunda iqtisodiy-ekologik tizimlar tarkibidagi gorizontal va vertikal aloqalarni shakllantirish, tabiiy resurslar 
salohiyati barqarorligiga asoslangan barqaror rivojlanishni ta’minlashga intilish asosiy yo‘nalish hisoblanadi. 
Mazkur omilga muvofiq, ekologik barqarorlik iqtisodiy-ekologik tizimlar rivojlanishining asosiy omili sifatida 
namoyon bo‘ladi. Bunga aholining o‘sish sur’ati, fan-texnika taraqqiyotining mahsulotlar sifati va ekologik 
sofligini oshirishdagi roli, tabiiy resurslar bilan ta’minlanganlik darajasi, tabiatdan oqilona foydalanish siyosati 
va aholining turmush darajasi kabi omillar kiradi.

Boshqa manbalarda iqtisodiy-ekologik tizimlarning barqaror rivojlanishiga ta’sir etuvchi omillar ularning 
tarkibiy tuzilmalari bilan bevosita bog‘liq holda ijtimoiy, iqtisodiy va ekologik guruhlarga bo‘linadi:

Tabiiy-ekologik omillar – tabiiy-iqlim sharoiti, yer tarkibi, yer resurslari, mavjud suv manbalari, yer osti va 
usti boyliklari;

Iqtisodiy omillar – hududning ixtisoslashuvi, iqtisodiy salohiyati va tarkibi, ishlab chiqarish infratuzilmasining 
rivojlanish darajasi, investitsion muhit;

Ijtimoiy omillar – demografik holat, ijtimoiy-madaniy omillar, aholi turmush darajasi, mehnat resurslari, 
salomatlik ko‘rsatkichlari, ijtimoiy infratuzilma va ijtimoiy ta’sirlar.

Umuman olganda, bu omillar ichida ekologik omillar alohida ahamiyat kasb etadi, chunki ular iqtisodiyotning 
ixtisoslashuvini belgilovchi asosiy manba hisoblanadi. Biroq, ulardan samarali va maqsadga muvofiq foydalanish 
ko‘proq iqtisodiy omillar bilan bog‘liq bo‘lib, bu ishlab chiqarish kuchlari orqali amalga oshiriladi. Ijtimoiy omillar 
esa inson hayotining ijtimoiy qamrovi sifatida talqin etiladi.

Mahalliy olimlar ham iqtisodiy-ekologik tizimlarning barqaror rivojlanishiga alohida e’tibor qaratgan. Jumladan, 
R. Alimov, Sh. Shodmonov va T. Jo‘rayev tadqiqotlarida ishlab chiqarish omillari boshqaruvda asosiy vosita sifatida 
e’tirof etilgan. A. O‘lmasov va A. Vaxobovlar esa buning ustiga ta’lim darajasi, iqtisodiy erkinlik, iqtisodiyotning ochiqligi, 
xalqaro bozordagi holat va demografik vaziyatni muhim omillar qatorida ko‘rsatgan. I. Qayumova innovatsiyalar, 
biznes muhiti, axborot-kommunikatsiya tizimi va ta’lim darajasini o‘sish sifati omillari deb baholaydi. T. Shodiyev 
esa aholining savodxonligi, axborot texnologiyalarini o‘zlashtirishi hamda ishlab chiqarish samaradorligini 
 asosiy ko‘rsatkichlar sifatida belgilaydi.

Iqtisodiy-ekologik tizimlarga ta’sir ko‘rsatuvchi omillarni ularning ta’sir darajasiga qarab tashqi va ichki 
omillarga ajratish mumkin. Tizimlarning barqaror rivojlanish darajasi aynan ushbu omillarning ijobiy yoki salbiy 
ta’siriga bevosita bog‘liqdir. Tashqi muhit omillari quyidagilarni qamrab oladi: iqtisodiy-ekologik tizimlarning 
geografik holati, siyosiy va ma’naviy-ma’rifiy muhit, fan-texnika taraqqiyoti va makrodarajadagi tarkibiy 
komponentlar. Ichki muhit omillari esa bevosita boshqaruvga ta’sir ko‘rsatuvchi shart-sharoitlar bo‘lib, ular 
tarkibiga tabiiy resurslar, demografik holat, ekologik madaniyat, jamiyat boshqaruvi, tashkiliy tuzilma, ishlab 
chiqarishning ekologizatsiyalashuvi va ekologik investitsiya holati kiradi (1-rasm).

1-rasm. Iqtisodiy-ekologik tizimni samarali boshqarishning tashqi va ichki omillar harakati1

Iqtisodiy-ekologik tizimlarning geografik holati ularni boshqa tizimlardan ajratib turuvchi asosiy 
xususiyatlardan biridir. Bu holat har bir tizimning o‘z hududi doirasida shakllanadigan imkoniyatlari bilan 
belgilanadi. U ikki turda ko‘rib chiqiladi: potensial geografik holat (foydalanilmagan imkoniyatlar) va amalda 
foydalanilayotgan holat. Birinchisi – mavjud resurslar zaxirasining boshqaruv salohiyatini, ikkinchisi esa – 
to‘g‘ridan-to‘g‘ri foydalanilayotgan resurslar orqali amalga oshirilayotgan boshqaruvni anglatadi. Har ikkisi 
tizimning rivojlanish istiqbollari va barqarorligi uchun muhim asos hisoblanadi.

Ma’naviy-ma’rifiy muhit sanoatlashuv jarayonining ijtimoiylashuvi bilan uzviy bog‘liq. Ushbu muhitda inson 
va tabiat o‘rtasidagi aloqalarga doir ma’naviy qarashlar shakllanadi. U jamiyatning siyosiy holati, ekologik ong 
darajasi, ijtimoiy-madaniy taraqqiyoti bilan chambarchas bog‘liq bo‘lib, iqtisodiy-ekologik tizimlarning barqaror 
rivojlanishida muhim omil sifatida maydonga chiqadi.

Fan-texnika taraqqiyoti – iqtisodiy-ekologik tizimlarni boshqarishda asosiy omillardan biridir. U ekologik 
jihatdan samarali, kam chiqimli va resurs tejamkor texnologiyalarni yaratish imkonini beradi. Biroq, fan-texnika 
taraqqiyotining ijobiy ta’siri bilan bir qatorda, ishlab chiqarish hajmining ortishi tufayli atrof-muhitga antropogen 
bosim ham kuchayadi. Shu sababli, fan-texnika taraqqiyoti va fan-texnika inqilobi o‘rtasidagi farqni aniqlash 
zarur: birinchisi mavjud texnologiyalarni takomillashtirish orqali rivojlanishni ta’minlasa, ikkinchisi esa tizimni 
tubdan yangilovchi texnologik burilishni anglatadi.

Makroiqtisodiy komponentlar – ekologik, iqtisodiy, ijtimoiy va institusional darajalardagi tavsifiy belgilarni 
o‘z ichiga oladi. Ekologik komponentda tabiiy ofatlar, iqtisodiy omillarda tashqi aloqalarning diversifikatsiyasi, 
integratsion jarayonlar va xalqaro mehnat taqsimotidagi ishtirok muhim o‘rin tutadi. Ijtimoiy omillarda aholi 
o‘sishi, migratsiya ko‘rsatkichlari, boshqa tizimlarga ta’sir qiluvchi o‘zgaruvchilar tahlil etiladi. Institusional omillar 
esa konstitutsiyaviy huquqlar, iqtisodiy va ekologik institutlar, atrof-muhitga nisbatan belgilangan normalar bilan 
bog‘liq.

T A D Q I Q O T  M E T O D O L O G I YA S I
Ushbu tadqiqotda iqtisodiy-ekologik tizimlarga ta’sir etuvchi omillar aniqlanishi uchun ilmiy maqolalar tahlili, 

statistik ma’lumotlar to‘plami va normativ-huquqiy hujjatlar o‘rganildi. Ma’lumotlar kontent tahlil va solishtirma 
tahlil usullari orqali baholandi hamda omillar o‘rtasidagi o‘zaro bog‘liqlik mantiqiy izchillik asosida tahlil qilindi.

T A H L I L  V A  N A T I J A L A R
Iqtisodiy-ekologik tizimlarni boshqarishga ta’sir ko‘rsatuvchi omillar tizimga majmuaviy tarzda ta’sir etadi. 

Bir omil guruhida yuzaga kelgan o‘zgarish boshqa omil guruhiga ham bevosita ta’sir qiladi. Shuning uchun bu 
omillar o‘zaro sinergetik samaradorlikni vujudga keltiradi. Tahlil jarayonida har bir omil alohida baholanadi, biroq 
tizimli yondashuvda ular yaxlit tuzilmaning o‘zaro bog‘liq elementlari sifatida qaraladi.

Iqtisodiy-ekologik tizimlarni shakllantiruvchi asosiy ichki omillardan biri tabiiy sharoit va resurslardir. Ushbu 
omil tizimning amal qilish darajasi va undan foydalanish imkoniyatlari bilan aniqlanadi. Iqtisodiy taraqqiyot 
ko‘p hollarda tabiiy resurslarga bog‘liq holda shakllanadi. Resurslarning mavjudligi xalq xo‘jaligi tarmoqlarining 

1	  Manba: Muallif tomonidan ishlab chiqilgan

uzluksiz rivojlanishini ta’minlaydi. Xususan, qishloq xo‘jaligi, sug‘orma dehqonchilik, lalmi dehqonchilik va 
yaylov chorvachiligi orqali oziq-ovqat, texnik xomashyo va boshqa mahsulotlar ishlab chiqariladi. Ma’lumotlarga 
ko‘ra, dunyo yalpi ichki mahsulotining 32 foizi ekologik soha resurslari hisobiga yaratiladi.

Ekologik resurslarning iqtisodiy o‘sishga ta’siri kelajakda yanada ortib borishi kutilmoqda. Bu holat aholining 
son jihatdan o‘sishi bilan bevosita bog‘liq bo‘lib, oziq-ovqat va chorvachilik mahsulotlariga bo‘lgan talabning 
ortishiga olib keladi. Bu esa jon boshiga to‘g‘ri keladigan me’yoriy iste’mol hajmlarini ta’minlash zaruratini 
yuzaga keltiradi.

Iqtisodiyotning tabiiy xomashyo resurslari bilan ta’minlanganligi, uzoq yillar davomida ekologik 
qonuniyatlardan mustaqil, ehtiyotsiz tarzda baholangan. Ilm-fan va texnika yutuqlarining sanoat va qishloq 
xo‘jaligida keng qo‘llanilishi natijasida tabiat resurslari joylashuvi, ularning imkoniyatlari, tiklanish va o‘z-o‘zini 
tozalash qobiliyati bo‘yicha ilmiy asoslar shakllangan.

“Eng kam xarajat evaziga yuqori daromad” tamoyiliga asoslangan ekstensiv rivojlanish ekologik 
muammolarga olib keldi. Havo va suvning ifloslanishi, tuproq unumdorligining pasayishi natijasida hosildorlik 
kamaydi, insonlar salomatligi yomonlashdi, daromadlar tushdi va mehnat samaradorligi pasaydi. Tadqiqotlarga 
ko‘ra, tuproq unumdorligining 1 foizga pasayishi natijasida hosildorlikni tiklash uchun 10 foiz qo‘shimcha xarajat 
talab etiladi. Shuningdek, tabiiy o‘rmonlar kesilishi natijasida hosil bo‘lgan ikkilamchi o‘rmonlarning mahsuldorligi 
birlamchi o‘rmonlarga teng bo‘lmaydi.

Har yili butun dunyo bo‘yicha qishloq xo‘jalik ekinlarini himoya qilish uchun zararli hasharotlar va kasalliklarga 
qarshi kurashda taxminan 2,5 trillion dollarlik mablag‘ sarflanadi. Bu raqam jahon byudjetining qariyb 10 foizini 
tashkil etadi. XX asrning ikkinchi yarmida insoniyatning xo‘jalik faoliyati natijasida atrof-muhitga yetkazilgan 
zarar va uning salomatlikka ta’siri jahonning yillik byudjetidan ham oshib ketgan.

Tabiatdan olinayotgan har bir mahsulot birligiga nisbatan bir necha, hatto o‘ndan ortiq chiqindilar hosil 
bo‘ladi. Bu chiqindilarning ko‘pchiligi iqtisodiy qiymatga ega emas, xo‘jalikda foydalanilmaydi, balki atrof-muhitni 
ifloslantirib, yaylovlarni egallaydi va inson salomatligiga xavf tug‘diradi.

Yalpi milliy mahsulot hajmining oshishi chiqindi hajmining ortishiga olib keladi. Davlat bu chiqindilarning 
salbiy ta’sirini kamaytirish, aholining salomatligini tiklash uchun mablag‘ ajratadi. Ushbu xarajatlar yalpi milliy 
mahsulot hisobidan qoplanadi, ammo atrof-muhitning ifloslanish qiymati odatda hisobga olinmaydi. Yangi tashkil 
etilgan sanoat korxonalari rahbarlari yiliga muayyan daromad oladi, biroq ushbu korxonalar chiqindilar orqali 
havo, suv, tuproqni ifloslantiradi, qishloq xo‘jaligi ekinlari va yaylovlarga zarar yetkazadi, aholi salomatligiga 
salbiy ta’sir ko‘rsatadi. Bunday holatlarda korxonaning ekologiyaga yetkazgan zarari to‘lagan soliqlaridan ortiq 
bo‘lishi mumkin, ammo bu zararlar hisob-kitob qilinmaydi. Shu bois, ko‘plab hududlarda ekologik vaziyat tobora 
murakkablashib bormoqda.

Iqtisodiyotning ekologiyaga ta’siri aniq, biroq ekologiyaning iqtisodiyotga ta’siri murakkab va bilvosita 
kechadi. Bu, asosan, tabiatning jamiyatga qarshi reaksiyasi orqali yuzaga chiqadi. Resurslardan xo‘jasizlarcha 
foydalanish ularning qashshoqlashishiga, degradatsiyalashuvga olib keladi. Miqdoriy o‘zgarishlar sifat 
o‘zgarishlariga sabab bo‘ladi. Bu esa iqtisodiy salohiyatning pasayishiga, sug‘orma dehqonchilik va chorvachilik 
tizimlarining izdan chiqishiga, sanoatning sifatli xomashyo bilan ta’minlanmasligiga olib keladi.

Demografik omil aholi sonining joriy yoki ma’lum davrdagi holatini aks ettiradi. Tabiat va iqtisodiyot 
o‘rtasidagi bog‘liqlik insoniyat tarixining eng qadimgi bosqichlaridan beri mavjud. Tabiat insonni oziq-ovqat, 
kiyim-kechak, boshpana va boshqa moddiy ne’matlar bilan ta’minlab keladi. Inson esa tabiatdan estetik zavq 
oladi, sog‘lig‘ini tiklaydi va barcha zarur moddiy ne’matlarni to‘g‘ridan-to‘g‘ri yoki bilvosita yo‘llar bilan oladi.

Boshida odamlar tabiat ne’matlaridan istaganicha va isrofona tarzda foydalangan. Vaqt o‘tishi bilan ishlab 
chiqarish qurollari takomillashib, inson tafakkuri va ongining o‘sishi natijasida ehtiyotkorlik yuzaga keldi. Bu 
ehtiyotkorlik ayniqsa ovchilik muvaffaqiyatsizlikka uchragan vaqtlarda yaqqol ko‘zga tashlangan. Demak, 
insoniyat xo‘jalik yuritishni qadimdan o‘zlashtirgan.

Aholining moddiy ehtiyojlari global miqyosda qaralganda cheksiz va to‘liq qondirilmaydigan ko‘rinishdadir. 
Chunki aholi soni muntazam ortib bormoqda. Ammo tabiiy resurslar cheklangan. Shu bois, talab, ehtiyoj va 
moddiy ne’matlar o‘rtasida katta tafovut mavjud. Bu esa iqtisodiyot va ekologiyani birlashtiradi. Natijada xo‘jalikni 
oqilona tashkil etish zaruriyati, shuningdek, birlamchi tabiiy resurslarni sun’iy materiallar bilan almashtirishga 
ehtiyoj kuchayib bormoqda.

X U L O S A  V A  T A K L I F L A R
Mamlakatda barqaror rivojlanish maqsadlariga erishish, aholiga qulay ekologik sharoit yaratish hamda 

noyob tabiatni asrab-avaylash uchun jamiyatning barcha kuchlarini safarbar etish zarur. Shuningdek, hududiy 
va mahalliy ekologik muhitni yaxshilash, fuqarolar salomatligini muhofaza qilish dasturlarini ishlab chiqish va 
ularning ijrosini ta’minlash jamiyatda ekologik madaniyat darajasini yuksaltirish bilan bevosita bog‘liq. Bu borada 
O‘zbekiston Respublikasi Prezidenti tomonidan “...aholining ekologik madaniyatini oshirish haqida jiddiy bosh 

qotirishimiz zarur. Albatta, bunday muammolarni faqat ma’muriy yo‘l bilan hal qilib bo‘lmaydi. Bunga yosh avlod 
qalbida ona tabiatga mehr-muhabbat, unga daxldorlik tuyg‘usini tarbiyalash orqali erishish mumkin”, – deya 
alohida ta’kidlangan.

2-rasm. Iqtisodiy-ekologik tizimlarning barqarorligini ta’minlashdagi boshqaruv omillari va shart-sharoitlari2

Iqtisodiy-ekologik tizimlarga ta’sir etuvchi omillarni tizimlilik, majmuaviylik va o‘zgaruvchanlik tamoyillari 
asosida baholash zarur. Bu tamoyillarni uyg‘unlashtirgan holda tizimning barqarorligini aniqlovchi omillarni 
ajratish va ularning o‘zaro aloqadorligini ta’minlash takror ishlab chiqarish, moddiy, mehnat va moliyaviy 
resurslarning muvozanatli o‘sishiga xizmat qiladi (2-rasm).

Barqaror rivojlanishga erishish uchun qabul qilinadigan boshqaruv qarorlarida mavjud iqtisodiy zahiralarni 
kompleks tahlil qilish lozim. Bu jarayonda iqtisodiy-ijtimoiy omillar bilan bir qatorda, ma’naviy-ma’rifiy qadriyatlar, 
urf-odat va an’analarga ham e’tibor qaratilishi zarur.

Ekomenejmentga oid xulosa:
“Ekomenejment” atamasi ilmiy adabiyotlarda 1960-yillardan boshlab shakllana boshlagan. Bugungi 

kungacha ham MDH davlatlarida, ham xorijiy mamlakatlarda ushbu tushunchaga yagona ta’rif mavjud emas.
Xorijiy olimlar – Th. Dyllick, N. Meflerl, M. Kirchgeorg, G. Mueller-Christ, U. Steger, R. Welford, mahalliy 

tadqiqotchilar Z. V. Turiyeva, A. L. Bobrova, A. S. Grinina, Ye. I. Xabarova, Ye. M. Korotkova, shuningdek, o‘zbek 
olimlaridan N. Yo‘ldoshev, G. Shonazarova – ekomenejmentga nisbatan turlicha yondashuvni taklif etgan.

Masalan, Grey R., Bebbington J. va Uolters D. ekomenejmentni “kompaniyalarning atrof-muhitga nisbatan 
pozitsiyasini baholash, uni yaxshilash uchun siyosat va strategiyalar ishlab chiqish va amaliyotga tatbiq 
etishdagi faoliyatlar majmui”3 deb tariflaydi.

2	  Manba: Muallif tomonidan ishlab chiqilgan.
3	  Gray R, Bebbington J. Walters D., 1993, r.6.

Ba’zi mualliflar esa ekologik menejmentni «ekologik ongli korxona boshqaruvi» deb talqin qiladilar4. 
Fischer H., Wucherer Q., Wagner B., Burschel S. esa bu tizimni “umumiy boshqaruv tizimining bir qismi 

bo‘lib, ekologik siyosatni ishlab chiqish, amalga oshirish va unga rioya qilishni ta’minlovchi tizim” sifatida 
izohlaydi.5 

Myuller K. fikricha, “ekomenejment bu – atrof-muhit bilan bo‘lgan munosabatlarni boshqarishdir, u korxona 
menejmentining tarkibi emas”6.

MDH olimlaridan Ye. I. Xabarova ekomenejmentni “ekologik va iqtisodiy ko‘rsatkichlar o‘rtasidagi maqbul 
muvozanatga erishadigan ekologik xavfsiz boshqaruv” deb belgilaydi7. Ye. M. Korotkov esa bu sohani “inson va 
tabiat o‘rtasidagi o‘zaro ta’sirni tartibga soluvchi boshqaruv sohasi” deb ko‘rsatadi8. T. Xusanov, L. Bezborodov 
va Y. Bezborobov esa “ekomenejment – bu atrof-muhitni muhofaza qilishni to‘liq tashkil etuvchi tizimdir”, deb 
hisoblaydi9.

G. S. Feraru esa kengroq ta’rif beradi: “Ekomenejment – bu ekologik tamoyillar asosida ishlab chiqilgan, 
ekologik maqsadlar, loyihalar va dasturlarga erishishga qaratilgan faoliyat bo‘lib, u ekologik adolatni ta’minlaydi 
va inson hayotini barqaror rivojlantirishga xizmat qiladi”.

Shuningdek, «yashillashtirish» tushunchasi ham ekomenejment doirasida qo‘llanadi – bu tabiiy muhit 
sifatini saqlagan holda resurslardan samarali foydalanishni nazarda tutadi.

1992-yil Rio-de-Janeyroda bo‘lib o‘tgan sammitda 21-asr kun tartibi qabul qilinib, atrof-muhitni boshqarish 
barqaror rivojlanishning asosiy elementi sifatida e’tirof etildi.

1993-yilda Urugvayda atrof-muhitni boshqarishga doir xalqaro standartlarni ishlab chiqish masalasi kun 
tartibiga qo‘yildi. Xalqaro standartlashtirish tashkiloti (ISO) tomonidan 207-sonli texnik qo‘mita tuzilib, ISO 
14000 standartlari ishlab chiqila boshlandi. 1996-yilda asosiy ISO 14001 standarti e’lon qilindi (2004-yilda 
yangilangan)10.

Yevropa Ittifoqi 1993-yilda EMAS – Ekologik menejment va audit sxemasini joriy etdi. 2000-yilda u qayta 
ko‘rib chiqilib, ISO 14001 talablariga muvofiqlashtirildi11. 

Ekomenejment tizimining tarkibiy elementlari va amalga oshirish mexanizmi
Ekomenejment tizimi quyidagi o‘zaro bog‘liq tarkibiy elementlardan iborat:
tasdiqlangan ekologik siyosat;
ekomenejment tizimini saqlash uchun mas’ul xodimlar;
normativ talablar va huquqiy me’yorlarga muvofiqlikni nazorat qilish;
ekologik jihatlarni aniqlash va baholash bo‘yicha protseduralar;
ekomenejment bo‘yicha belgilangan maqsad va vazifalar;
ekomenejmentni qo‘llab-quvvatlash dasturi;
tizimni hujjatlashtirish;
operatsiyalarni boshqarish;
o‘qitish va malaka oshirish;
atrof-muhit monitoringi;
tuzatish va profilaktika choralari;
ekologik auditlar orqali tizim muvofiqligini davriy baholash;
boshqaruv tekshiruvlarini amalga oshirish.
Korxonada ekomenejment tizimini joriy etish va sertifikatlashtirish quyidagi asosiy maqsadlarni ko‘zda 

tutadi:
atrof-muhitga salbiy ta’sirni kamaytirish;
korxonaning ekologik samaradorligini oshirish;
chiqindilar miqdorini kamaytirish va ularni qayta ishlashni yo‘lga qo‘yish.
Ekologik siyosat – bu korxonaning ekologik jihatlari bilan bog‘liq faoliyat yo‘nalishlarini belgilovchi va 

uning ekologik maqsad hamda vazifalariga erishish uchun asos yaratadigan rasmiy e’lon qilingan prinsiplari va 
majburiyatlaridir.

Ekologik faoliyatni rejalashtirish – bu ekologik menejment maqsadlariga erishishga yo‘naltirilgan tadbirlarni 
tizimlashtirish, ustuvorlikka ega bo‘lgan faoliyat turlarini aniqlash va ularni soddalashtirishga qaratilgan muhim 
boshqaruv funksiyasidir.

4	  Dyllick T., 1992. S. 153; Kostka S., 1997. S. 136; Winter G., 1990. r. 51
5	  Fischer N., Wucherer S, Wagner V,, Burschel S., 1997. c. 343
6	  Mueller K., 2001. r. 8
7	  Xabarova YE.I, s. 12
8	  Korotkov E. M.” 1998” s 12
9	  Xusainov T., Bezborodoye A., Bezborodov TO., s. 23
10	  http://www.iso14001-register.de
11	  Sravneniye sxemi EMAS i standarta ISO 14001

Ichki va tashqi ekologik monitoring – bu moddiy va energetik resurslar iste’molini minimallashtirish, chiqindi 
va ifloslantiruvchi moddalar chiqishini kamaytirish, shuningdek, zarur hollarda rejadan tashqari (qo‘shimcha) 
ekologik chora-tadbirlarni amalga oshirishni nazarda tutadi.

Xodimlarni motivatsiyalash quyidagi yo‘nalishlarni o‘z ichiga oladi:
xodimlarning atrof-muhitni muhofaza qilish va tabiiy resurslardan oqilona foydalanish jarayoniga faol jalb 

qilinishi;
ekologik ong va mas’uliyatni shakllantirish.
Ichki atrof-muhit monitoringi va ekomenejment – bu korxonaning ekologik faoliyati natijalarini doimiy 

nazorat qilish va rejalashtirilgan ko‘rsatkichlardan og‘ishlarni erta aniqlashga qaratilgan faoliyatdir.
Ekologik tadbirlar natijalarini tahlil qilish va baholash – bu indikatorlarni tanlash, tegishli ma’lumotlarni 

yig‘ish va tahlil qilish, samaradorlik mezonlariga ko‘ra baholash, hisobot berish va ma’lumot almashish orqali 
boshqaruv qarorlarini asoslash funksiyasidir.

Atrof-muhitni boshqarish tizimini qayta ko‘rib chiqish va takomillashtirish – bu funksiyaning doirasida 
tashkilot mavjud yoki ehtimoliy nomuvofiqliklarga javob berish tartibini ishlab chiqishi, amaliyotga tatbiq etishi 
va doimiy ravishda qo‘llab-quvvatlashi lozim.

Atrof-muhitni boshqarishning amalga oshirish mexanizmi – bu hozirgi kunda xalqaro miqyosda shakllangan 
tajribalarga tayanib, ekomenejment tizimlarini joriy etish, ulardan samarali foydalanish va bu yo‘nalishda 
normativ-huquqiy hujjatlarni ishlab chiqish orqali amalga oshiriladigan tizimdir.

